
Annotatsiya: Ushbu maqolada iqtisodiyotni liberallashtirish sharoitida xorijiy investitsiyalarni jalb qilish yo‘li bilan, ishlab 
chiqarish va xizmat ko‘rsatish sohalarini rivojlantirishga alohida e’tibor qaratilgan. Iqtisodiyotni liberallashtirish sharoitida 
har qanday tashqi iqtisodiy faoliyat bilan shug‘ullanuvchi korxonada boshqaruv tizimi eksport-import munosabatlari 
bo‘yicha axborot bilan ta’minlashning tegishli tizimiga ehtiyoj sezishi asoslangan. 

Kalit soʻzlar: buxgalteriya hisobi, iqtisodiy faoliyat, boshqaruv samaradorligi, eksport-import, iqtisodiy aloqala.
Abstract: This article examines the development of the manufacturing and service sectors by attracting foreign investment 
in the context of economic liberalization. Under conditions of economic liberalization, the management system of any 
enterprise engaged in foreign economic activity is based on the need for an appropriate system for providing information 
on export-import relations.

Key words: accounting, economic activity, management efficiency, export-import, economic relations.
Аннотация: В данной статье рассматривается развитие производственного и сервисного секторов путем 
привлечения иностранных инвестиций в контексте экономической либерализации. В условиях экономической 
либерализации система управления любого предприятия, занимающегося внешнеэкономической деятельностью, 
основывается на необходимости соответствующей системы предоставления информации об экспортно-импортных 
отношениях.

Ключевые слова: бухгалтерский учет, экономическая деятельность, эффективность управления, экспорт-импорт, 
экономические отношения.

K I R I S H
Globallashuv jarayonlarining kengayishi jahon mamlakatlari o‘rtasidagi iqtisodiy munosabatlarning yanada 

takomillashuviga olib kelmoqda. Hozirgi davrda dunyo mamlakatlarining ijtimoiy-iqtisodiy taraqqiyoti o‘zining 
ma’no-mazmuni jihatidan oldingi bosqichlardan keskin farq qiladi. Bunda eng asosiy va muhim jihat – milliy 

iqtisodiyotlarning tobora integratsiyalashuvi hamda globallashuv jarayonlarining kuchayib borishidir. Ayni 
paytda ushbu jarayonlar xalqaro maydondagi raqobatning keskinlashuviga, shuningdek, har bir mamlakatning 
xalqaro mehnat taqsimotidagi o‘z mavqeini mustahkamlash uchun olib borayotgan kurashining kuchayishiga 
ham sezilarli ta’sir ko‘rsatmoqda.

O‘zbekiston Respublikasi Prezidenti Sh. Mirziyoyev ta’kidlaganlaridek, “barqaror iqtisodiy o‘sishning eng 
muhim garovi – raqobatbardosh mahsulotlar ishlab chiqarish, ular uchun yangi xalqaro bozorlar topish va eksport 
hajmini oshirish, tranzit salohiyatidan to‘liq foydalanish hisoblanadi. Yana bir muhim masalaga e’tiboringizni 
qaratmoqchiman: aholi daromadlarini oshirish, qo‘shimcha ish o‘rinlari yaratish va mahsulot ishlab chiqarishni 
ko‘paytirish uchun bizga yangi-yangi bozorlar zarur. Shu maqsadda bozor iqtisodiyoti va davr talablariga mos 
ko‘plab qonun va qarorlar qabul qilinmoqda.”

M A V Z U G A  O I D  A D A B I Y O T L A R  S H A R H I
Sohaga oid manbalarda “javobgarlik markazlari bo‘yicha hisob yuritish” g‘oyasini birinchi bo‘lib 1952-yilda 

Sen Xiggins ilgari surgani ta’kidlanadi. Uning fikricha, javobgarlik markazlari bo‘yicha hisob yuritish bevosita 
xarajatlarni boshqarishga qaratilgan hisob tizimi hisoblanadi. Bunda hisob natijalari alohida markazlar kesimida 
shakllantiriladi va aks ettiriladi.

Keyinchalik “standart-kosting” hamda javobgarlik markazlari bo‘yicha hisob tizimlari asosida R.D. Mak-
Ilxattan, R.A. Xauell va S.R. Sousi tomonidan “System in Time” (SIT) standartlari ishlab chiqilib, ish jarayonlarida 
chetlanishlarni aniqlashga asoslangan tizimlardan foydalanish ilmiy jihatdan asoslab berildi.

Mazkur davrlarda biznes sohasi tarixchilarining ta’kidlashicha, DuPont, General Motors va General Electric 
kabi yirik kompaniyalar menejment hisobi sohasida ilg‘or amaliyotlarni joriy etgan novator tashkilotlar sifatida 
e’tirof etilgan. Shuningdek, 1977-yilda AQShda “Xorijiy korrupsiyalar to‘g‘risida”gi Qonunning qabul qilinishi 
ichki nazorat tizimini tartibga solishda muhim ahamiyat kasb etdi.

T A D Q I Q O T  M E T O D O L O G I YA S I
Ushbu maqolada qiyosiy tahlil hamda induksiya va deduksiya baholash usullaridan foydalanildi. Qiyosiy 

usuldan foydalanilib, statistik ma’lumotlar asosida ularni tahlillari amalga oshirilib ilmiy xulosalar berildi.

T A H L I L  V A  N A T I J A L A R
Iqtisodiyotni liberallashtirish sharoitida xorijiy investitsiyalarni jalb etish orqali ishlab chiqarish va xizmat 

ko‘rsatish sohalarini rivojlantirish muhim ahamiyat kasb etadi. Xorijiy investitsiyalar ishtirokidagi korxonalar 
xorijiy kompaniya va firmalar bilan moliyaviy-xo‘jalik munosabatlarini quyidagi yo‘nalishlarda amalga oshiradilar:

•	 savdo-sotiq faoliyati – tuzilgan shartnomalarga muvofiq xorijiy subyektlarga tayyor mahsulotlar va 
tovarlarni sotish yoki ulardan tovarlarni xarid qilish;

•	 investitsiya (moliyaviy qo‘yilmalar) faoliyati – kelishuv asosida chet el sarmoyalarini o‘z faoliyatiga jalb 
etish yoki vaqtincha bo‘sh mablag‘larni xorijiy firmalar faoliyatiga ulush sifatida kiritish;

•	 ishlarni bajarish va xizmatlar ko‘rsatish – tuzilgan kontraktlar asosida xorijiy firmalarning buyurtmalariga 
muvofiq ishlarni bajarish va xizmatlar ko‘rsatish, shuningdek, xorijiy firmalarga buyurtmalar berish hamda 
ularning bajarilgan ishlarini qabul qilish va xizmatlaridan foydalanish;

•	 litsenziyalar, savdo markalari, dasturiy mahsulotlar va patentlarni sotish yoki sotib olish va boshqa 
operatsiyalar.

Subyektlarning tashqi iqtisodiy faoliyatini davlat tomonidan tartibga solish, avvalo, bojxona mexanizmlari 
orqali amalga oshiriladi. Bojxona tizimida davlat chegarasidan o‘tkaziladigan tovarlar, ishlar va xizmatlarga 
nisbatan quyidagi tartiblar belgilanadi:

•	 bojxona tariflari (olinadigan yig‘imlar va to‘lovlar);
•	 tovar va xizmatlarni chegaradan o‘tkazish tartibi;
•	 kontrabandaga qarshi chora-tadbirlar;
•	 olib kiriladigan va olib chiqiladigan tovarlar, ishlar va xizmatlarning turlari hamda miqdori.
Tovarlar va ishlar nomenklaturasiga muvofiq quyidagi hujjatlar rasmiylashtiriladi:
•	 dastlabki hujjatlar – ularning shakli va mazmuni belgilangan xalqaro tartib va qoidalarga muvofiq;
•	 bojxona deklaratsiyasi – tovarlar, ishlar va xizmatlarning nomi, miqdori hamda qiymati ko‘rsatilgan 

holda;
•	 xalqaro yukxatlar – o‘ziga xos xususiyatlari va maxsus belgilar bilan.
Mazkur faoliyatda asosiy bosqichlardan biri tegishli kontraktlarni tuzish bo‘lib, unda tovarlarning miqdori, 

bahosi, yetkazib berish tartibi va grafiklari aniq belgilanadi. Chunki ushbu shartlarning bajarilishi ustidan tezkor 
va qat’iy nazorat o‘rnatiladi.

Shuningdek, hisob-kitoblar jarayoni tashqi iqtisodiy faoliyatda muhim o‘rin tutadi va bu munosabatlar 
“Valyuta tartiblari va valyuta nazorati to‘g‘risida”gi Qonunga muvofiq amalga oshiriladi. Valyuta tartiblariga rioya 
etilishi Markaziy bank tomonidan nazorat qilinadi va unga quyidagi vakolatlar yuklatiladi:

•	 xorijiy valyutalar muomalasining tartibi va ularni amalga oshirish jarayonlari;
•	 rezident va norezidentlar tomonidan valyuta operatsiyalarini amalga oshirish qoidalari;
•	 valyuta muomalalarini hisobga olish, hujjatlashtirish va statistik hisobini yuritishning umumiy tartibini 

belgilash.
Xalqaro tartiblar esa “Tovarlarning xalqaro oldi-sotdisi to‘g‘risidagi shartnomalar”ga doir BMT Konvensiyasi 

hamda Inkoterms qoidalariga asoslanadi. Ushbu hujjatlar doirasida:
•	 iqtisodiy aloqalarni rivojlantirish uchun qulay shart-sharoitlar yaratish, axborot bilan ta’minlash va 

shartnomalar tuzish tartiblari belgilanadi;
•	 tovarlarni sotib olish va sotishda to‘siqlarni bartaraf etish, tovarlarning turlari, miqdori, yetkazib berish 

shartlari va grafiklarini aniqlash imkoniyatlari yaratiladi;
•	 tovarlar oldi-sotdisida kamsitishlarning oldini olish hamda tomonlarning manfaatlarini himoya qilish 

ta’minlanadi;
•	 shartnomalarni amalga oshirishga sarflanadigan vaqt va xarajatlarni qisqartirish maqsadida 

tasdiqlangan nizom va qoidalarga rioya etiladi.
Yuqoridagi munosabatlarni korxona faoliyatida to‘g‘ri va aniq tashkil etish, eksport-import operatsiyalariga 

oid hisob-kitob hujjatlarini belgilangan tartibda rasmiylashtirish, shuningdek, ushbu jarayonlarni samarali 
boshqarish va nazorat qilish uchun eksport-import operatsiyalarining buxgalteriya hisobi va tahlilini yuritish zarur.

Eksport-import operatsiyalari buxgalteriya hisobining asosiy maqsadi foydalanuvchilarni mazkur 
operatsiyalarga doir to‘liq, ishonchli va o‘z vaqtida taqdim etiladigan moliyaviy hamda buxgalteriya axboroti 
bilan ta’minlashdan iborat.

X U L O S A  V A  T A K L I F L A R
Iqtisodiyotni liberallashtirish sharoitida tashqi iqtisodiy faoliyat bilan shug‘ullanuvchi har qanday korxonada 

boshqaruv tizimi eksport-import munosabatlari bo‘yicha to‘liq, ishonchli va tezkor axborot bilan ta’minlanishini 
talab etadi. Shu sababli mazkur sohada axborotlarni to‘plash, umumlashtirish va qayta ishlashning eng muhim 
vositalaridan biri buxgalteriya hisobi va tahlil hisoblanadi. Bundan tashqari, eksport-import muomalalarining 
holati va harakatini o‘z vaqtida hamda to‘g‘ri hisobga olish, ularni tahlil qilish va mazkur ma’lumotlar asosida 
barqaror rivojlanishni ta’minlash uchun samarali axborot tizimiga ega bo‘lish zarur.

Eksport-import operatsiyalari bo‘yicha buxgalteriya hisobining asosiy vazifalari quyidagilardan iborat:
•	 korxona faoliyatida eksport-import operatsiyalari bilan bog‘liq sodir bo‘layotgan xo‘jalik muomalalarini 

hujjatlarda to‘g‘ri va o‘z vaqtida rasmiylashtirish;
•	 buxgalteriya hisobi hisobvaraqlarida eksport-import munosabatlarining holati va harakati, ushbu 

munosabatlar bo‘yicha hisob-kitoblar tartibi hamda korxona majburiyatlarining holati to‘g‘risida to‘liq va ishonchli 
axborotni shakllantirish;

•	 tashqi iqtisodiy faoliyat subyektlarida boshqaruv samaradorligini oshirish maqsadida eksport-import 
muomalalariga oid buxgalteriya hisobi ma’lumotlarini umumlashtirish va ular asosida asosli boshqaruv 
qarorlarini ishlab chiqish;

•	 eksport-import muomalalarining holati va harakatini moliyaviy hisobotlarda o‘z vaqtida va haqqoniy aks 
ettirish hamda belgilangan tartibda tegishli organlarga taqdim etish.

